Любовь ТИХОНОВА

«Удмурт шаер» клублы – 30 ар
Та нуналъёсы Национальной библиотека «Удмурт шаер» клублэсь 30 ар тырмонзэ пусйиз.

30 ар талэсь азьло пумиськонъёслы кутскон сётӥз библиотекаысь шаертодонъя отделэн кивалтӥсь Мария Самсонова (Семён Самсонов писательлэн кузпалыз). Шумпотыса вераны луэ, Самсоновъёслэн Катя внучказы но та библиотекаын ик ужа. Мария Михайловналэн малпам ужез пӧрмиз – библиотека удмурт интеллигенцилэн люкаськон интыез луиз. 30 ар ӵоже ортчытэмын 150 пумиськон. Отчы 7 сюрслэсь ятыр адями пыриськиз. «Удмурт шаер» клублэсь адӟем карыса, шаерысьтымы тросаз библиотекаосын 40 пала клубъёс ужало ини.

Ӝыт усьтӥськиз клублэн ужез сярысь кинофильмен. Кӧня пумиськонъёс! Кӧня тодмо тусбуйёс! Вераны луонтэм трос ӝытъёс но юбилейёс! Книгаосын но журналъёсын адӟытонъёс! Ужрадэ пыриськылэмын удмурт классикъёс но туала гожъясьёс. Шаерысьтымы гинэ ӧвӧл, мукет кунъёсысь писательёс но – Франциысь профессор Жан-Люк Моро, Венгриысь кылчи Энико Сий, Эстониысь писатель Арво Валтон – отчы вуылӥзы.

«Удмурт шаер» клубез нуисьёсты ӟечкылазы культурая, печатья но иворъёсъя министрлэсь ужзэ быдэсъясь Владимир Соловьёв, Кун Кенешысь ялан ужась комиссилэн тӧроез Энвиль Касимов, «Удмурт Кенеш» огазеяськонлэн президентэз Игорь Семёнов но трос мукетъёс.

Люкаськем калыкез шулдыртӥз Пичи Пурга ёросысь Эдэйгуртысь нылкышноослэн «Арганчи» ансамбльзы. Флор Васильевлэсь кылбуръёссэ лыдӟиз Удмуртиысь калык артистка Фаина Будина. Тодосчи но кылбурчи Василий Ванюшев фин-угор кылъёсы берыктыса поттэм «Дорвыжы» книгазэ клублы кузьмаз. Удмуртиысь Писательёслэн огазеяськонзылэн правлениез библиотекарьёсты Таукаронъёсын пусйиз.

